
ద్విపదభాగవతము








హరి శార్ఙ మెక్కిడి యయ్యగ్నిఁ జల్లార్చి

కులిశబాణంబునఁ గోటలుఁ గూల్చి

బలువిడి మురయంత్ర పాశంబులడచి

దానవసేనలు దఱిమి పై నడవ

నానాస్త్రములఁ ద్రుంచె నలినాక్షుఁడంత;




మురాసురసంహారము




అంతయుఁ గని మురుఁడతి రౌద్రమెసఁగ

నంతకాకారుఁడై యైదు మోములను

ఘనరోష విస్ఫులింగములుప్పతిల్ల

సునిశిత కీలోగ్రశూలంబుఁ గ్రాలఁ

గలుషించి జగములొక్కట మ్రింగఁజూచు 

ప్రళయ కాలమునాటి ఫాలాక్షుఁడనఁగ

దట్టించి హుంకార ధ్వని దిక్కులగల

నట్టహాసము సేసి హరిమీఁదఁ గవిసె.570

జ్వాలా కరాళ జిహ్వమగు శూలాన 

వ్యాళాహిదమనుని వైచె తాఁగదసి

కడుఁబేర్చి నిసితమార్గణములు మూఁడు

తొడిగి శూలంబుఁ దుత్తునియలు చేసె. 

నురుశరాష్టకమున నురమాడ నేయఁ

దిరుగక దైత్యుఁడు తీవ్రకోపమున

హరిపై మహాశక్తి నదరింప శౌరి

శరములు మూఁట జర్ఝరితంబు సేయ

గదఁగొని లయకాలకాలుఁడు వోలె

చదియఁ బక్షీంద్రు పక్షము వ్రేయుటయును

